
Diwrnod Cofio'r Holocost 
Templed sgript ar gyfer seremoni
Mae'r sgript enghreifftiol hon yn cyd-fynd â chyflwyniad 'PowerPoint Seremoni Templed' ar gyfer Diwrnod Cofio’r Holocost. Ewch ati i addasu'r testun ar gyfer eich cynulleidfa, addasu'r dull cyflwyno (yn bersonol neu ar-lein) a'i bersonoli fel bod eich seremoni hyd yn oed yn fwy pwerus.
Daw ffilmiau'r seremoni o wefan Ymddiriedolaeth Diwrnod Cofio'r Holocost (HMDT). Gallwch newid y ffilmiau gan ddefnyddio rhai eraill o dudalennau adnoddau HMDT (hmd.org.uk/resources) fel rydych chi’n dewis. Sylwer, bydd angen golygu'r 'PowerPoint Seremoni' os byddwch chi’n newid unrhyw beth.
Mae'r seremoni'n para tua 45 munud.
Sleid 1
Croeso i ddigwyddiad Diwrnod Cofio'r Holocost [enw'r sefydliad]. Rydym yn falch eich bod yn gallu ymuno â ni i ddysgu am Ddiwrnod Cofio'r Holocost, i gofio'r rhai a lofruddiwyd ac i fyfyrio ar sut allwn ni weithredu i greu dyfodol gwell gyda'n gilydd. 
Bydd y seremoni hon yn para tua 45 munud a bydd yn cynnwys profiadau pobl wnaeth oroesi'r Holocost a hil-laddiad. Gobeithio y bydd y cyfan yn brofiad emosiynol, addysgedig a diddorol.
Byddem yn gwerthfawrogi pe baech yn tawelu'ch ffonau ac yn rhoi sylw llawn i'r digwyddiad hwn.
[Ar gyfer digwyddiadau ar-lein/hybrid, efallai yr hoffech ychwanegu'r canlynol: "Digwyddiad byw yw hwn, felly does dim modd oedi'r ffimiau, ac mae microffonau'r holl westeion wedi'u troi i ffwrdd.] 
Tua diwedd y seremoni, byddwn yn cynnau cannwyll ac yn cael munud o dawelwch.
[Ar gyfer digwyddiadau ar-lein/hybrid, ychwanegwch: gofalwch fod eich cannwyll a'ch taniwr yn barod os hoffech gymryd rhan.]
Nawr, rydym am symud ymlaen i gyflwyniad i'r seremoni heddiw gan [name].
Sleid 2 - Cyflwyniad gan sefydliad
Gyfeillion, diolch am ymuno â ni i nodi Diwrnod Cofio'r Holocost yn [sefydliad]. Mae'ch presenoldeb chi yn rhan o'r darlun cenedlaethol o Ddiwrnod Cofio'r Holocost, gyda miloedd o weithgareddau'n cael eu cynnal ledled y DU – gyda chymorth Ymddiriedolaeth Diwrnod Cofio'r Holocost. Gwyddom fod pawb sy'n mynychu digwyddiadau Diwrnod Cofio'r Holocost yn dysgu mwy, yn teimlo mwy o empathi ac yn aml yn mynd ymlaen i weithredu yn eu cymunedau eu hunain. 
Diwrnod Cofio'r Holocost ar 27 Ionawr yw'r diwrnod rhyngwladol blynyddol i gofio'r chwe miliwn o Iddewon a lofruddiwyd yn ystod yr Holocost, ochr yn ochr â'r miliynau o blith grwpiau eraill a laddwyd dan erledigaeth y Natsïaid, gan gynnwys ymhlith eraill, bobl Roma a Sinti, pobl anabl, pobl dduon, Tystion Jehofa a phobl hoyw. Mae Diwrnod Cofio'r Holocost hefyd yn ddiwrnod i gofio'r rhai a lofruddiwyd mewn hil-laddiadau mwy diweddar yng Nghambodia, Rwanda, Bosnia a Darfur. Mae Diwrnod Cofio'r Holocost yn gyfle i geisio dysgu gwersi'r gorffennol a chydnabod nad yw hil-laddiad yn digwydd ar ei ben ei hun - mae'n broses raddol sy'n gallu dechrau os nad ydyn ni'n herio ac yn atal achosion o wahaniaethu, hiliaeth a chasineb. Rydym yn ffodus yma yng ngwledydd y Deyrnas Unedig; nid ydym mewn perygl uniongyrchol o hil-laddiad. Fodd bynnag, nid yw gwahaniaethu wedi diflannu'n llwyr, na'r defnydd o iaith casineb neu eithrio eraill. Mae llawer i'w wneud o hyd i greu dyfodol mwy diogel ac mae digwyddiadau fel yr un yma, heddiw, yn gyfle i ddechrau'r broses hon.
Bob blwyddyn mae Ymddiriedolaeth Diwrnod Cofio'r Holocost yn dewis thema ar gyfer Diwrnod Cofio'r Holocost, a'r thema eleni yw [teitl y thema ac ychydig linellau o ddisgrifiad o hmd.org.uk/theme].



Sleid 3 – Cyflwyniad
Yr elusen sy'n hyrwyddo ac yn cefnogi Diwrnod Cofio'r Holocost ledled y DU yw Ymddiriedolaeth Diwrnod Cofio'r Holocost. Mae gan Olivia Marks-Woldman, Prif Weithredwr yr elusen, neges i bawb sy'n bresennol heddiw.

Sleid 4 - Tystiolaeth Bea Green
Ganwyd Bea Green ym Munich ym 1924. Pan oedd hi yn ei harddegau, llwyddodd i ffoi rhag trais cynyddol ac erledigaeth yn erbyn yr Iddewon yn yr Almaen trwy ddod i'r DU ar y Kindertransport. Dyma ei stori.

Sleid 5 - Dysgu o'r gorffennol
Mae stori Bea Green yn bwerus dros ben, ond dyw ei phrofiadau hi ddim yn unigryw o bell ffordd. Yn y ffilm nesaf hon gan Ymddiriedolaeth Diwrnod Cofio'r Holocost, sy'n cael ei hadrodd gan Imelda Staunton, rydym ni'n dysgu am yr erchyllterau a gofiwn ar Ddiwrnod Cofio'r Holocost, a phwysigrwydd dysgu o'r gorffennol.

Sleid 6 - Colours gan Michaella Rugwizangoga
Fel y dysgon ni yn y ffilm flaenorol, er i arweinwyr byd ddweud 'byth eto' wedi'r holocost, mae hil-laddiad wedi digwydd sawl gwaith ers hynny. 
Ym 1994, cafodd Rwanda ei chwalu gan wrthdaro hil-laddol a welodd aelodau o lwyth yr Hutu yn lladd dynion, menywod a phlant Tutsi, yn ogystal â Hutus cymedrol. Cafodd pobl gyffredin eu hannog gan lywodraeth a lluoedd arfog y wlad i ladd eu ffrindiau a'u cymdogion. Mewn prin 100 diwrnod cafodd tua miliwn o Tutsis a Hutus cymedrol eu llofruddio.

Yn y ffilm nesaf, mae'r actores Nina Sosanya yn darllen cerdd Colors - A thought to all the survivors of the 1994 genocide gan Michaella Rugwizangoga, bardd llwyddiannus o Rwanda. Cyflwynwyd y gerdd i oroeswyr yr hil-laddiad fel neges o obaith ac undod.

Sleid 7 - Tystiolaeth Sokphal Din
Siglwyd y byd gan yr erchyllterau yng Nghambodia, ar ôl i'r blaid wleidyddol gomiwnyddol radicalaidd Khmer Rouge, dan eu harweinydd Pol Pot, gipio grym ym mis Ebrill 1975 wedi blynyddoedd o ryfela guerrilla. Yn y ffilm hon gan Ymddiriedolaeth Diwrnod Cofio'r Holocost, mae Sokphal Din yn adrodd ei hanes yn goroesi llafur gorfodol ym meysydd lladd drwgenwog Cambodia. 

Sleid 8
Er gwaethaf erchyllterau'r Holocost ac erledigaeth y Natsïaid o grwpiau eraill, ac mewn hil-laddiadau mwy diweddar yng Nghambodia, Rwanda, Bosnia a Darfur, mae pobl yn parhau i ddioddef erledigaeth a thrais ar sail eu hunaniaeth, yn y DU ac ym mhedwar ban byd.
Yn 2018, pasiwyd cynnig gan Gynulliad Cyffredinol y Cenhedloedd Unedig yn condemnio'n gryf achosion o dorri hawliau dynol yn erbyn Mwslimiaid Rohingya a grwpiau lleiafrifol eraill ym Myanmar, gan gynnwys alltudio a llofruddio, arteithio a threisio. Mae 700,000 a mwy o ffoaduriaid Rohingya wedi ffoi i Bangladesh i ddianc rhag y trais ers Awst 2017. Mae Myanmar wedi'i chyhuddo o hil-laddiad a throseddau yn erbyn dynoliaeth yn erbyn pobl Rohingya, ac mae ymchwiliadau gan y Llys Troseddol Rhyngwladol yn parhau. 
Yn y ffilm hon o Seremoni’r DU ar gyfer Diwrnod Cofio'r Holocost 2020, mae'r actores Georgina Campbell yn darllen tystiolaeth Hansu Mala, Mwslim Rohingya o Dalaith Rakhine ym Myanmar. Dyma ei stori.

Sleid 9 – Somewhere Over the Rainbow gan y Fourth Choir.
Fe wnaeth yr Holocost a'r hil-laddiadau mwy diweddar siglo ein dynoliaeth. Mae'r trychinebau hyn yn dangos canlyniadau marwol methu â herio casineb a rhagfarn. 
Nawr, cawn gyfle i wrando ar y Fourth Choir, côr siambr LHDT+ Llundain, yn perfformio Somewhere Over the Rainbow. Cafodd ei hysgrifennu yn 1938 gan Harold Arlen ac Yip Harburg, dau Americanwr Iddewig, ac mae'n cyfleu'r hiraeth am fyd gwell mewn cyfnod cythryblus.  

Sleid 10 - Datganiad o Ymrwymiad ar gyfer HMD
Crëwyd Diwrnod Cofio'r Holocost ar 27 Ionawr 2000, pan ddaeth cynrychiolwyr o 46 o lywodraethau’r byd at ei gilydd yn Stockholm i drafod addysg, cofio ac ymchwil yn ymwneud â’r Holocost. Ar ddiwedd y cyfarfod hwn, fe wnaeth yr holl fynychwyr lofnodi datganiad yn ymrwymo i beidio â gadael i’r rhai a lofruddiwyd yn yr Holocost ac mewn hil-laddiadau mwy diweddar fynd yn angof. 
Byddwn nawr yn darllen y Datganiad o Ymrwymiad, a addaswyd o'r un a lofnodwyd yn 2000, i ategu ein cefnogaeth i gofio'r Holocost a sicrhau na fydd yr erchyllterau hyn byth yn angof.
[Darllenwch y testun ar y sgrin o sleidiau 10 i 16]

Sleid 17 - Goleuo canhwyllau coffa
Nawr, rwy'n estyn gwahoddiad i chi oleuo cannwyll gyda mi. Rydym ni'n goleuo pob cannwyll er cof am y chwe miliwn o Iddewon a lofruddiwyd yn ystod yr Holocost, ochr yn ochr â'r miliynau o bobl o grwpiau eraill a laddwyd dan erledigaeth y Natsïaid ac yn yr hil-laddiadau mwy diweddar yng Nghambodia, Rwanda, Bosnia a Darfur. 
Cofiwn nhw.
Ymunwch â mi mewn munud o dawelwch.
Sleid 18 - Sylwadau clo
Diolch i bawb am ymuno â ni heddiw. Diolch o galon i [enwau'r unigolion/sefydliadau wnaeth gyfrannu] am wneud y digwyddiad yn un mor arbennig.
Mae'n un o blith miloedd o ddigwyddiadau i nodi Diwrnod Cofio'r Holocost eleni, sy'n cael eu cynnal mewn ysgolion, gweithleoedd, carchardai, eglwysi a llawer mwy. Drwy fynychu, mae pob un ohonoch wedi cyfrannu at adeiladu dyfodol heb hil-laddiad.
Er gwaethaf erchyllterau'r Holocost, gwyddom fod hil-laddiadau wedi digwydd ers hynny - yn wir, yr Holocost wnaeth ysgogi bathu'r term cyfreithiol 'hil-laddiad' neu ‘genocide’ sydd wedi’i ddefnyddio am yr hyn ddigwyddodd yng Nghambodia, Rwanda, Bosnia a Darfur wedyn. Yn nes at adref, mae pobl yn dal i wynebu ymosodiadau achos pwy ydyn nhw – ar y stryd, yn y gymuned ac ar-lein. 
Mae Diwrnod Cofio'r Holocost yn gyfle i bobl o bob cefndir ddod at ei gilydd i ddysgu o'r gorffennol a chreu dyfodol gwell. Mae'n ein hatgoffa bod gan bob un ohonom ni nid yn unig y gallu i wrthsefyll grymoedd casineb – ond cyfrifoldeb i wneud hynny hefyd. 
Rydw i am gloi'r digwyddiad hwn drwy rannu geiriau Anne Frank, ‘How wonderful it is that nobody need wait a single moment before starting to improve the world.’
Diolch.

